
Sessione di l’Assemblea di Corsica 

U 30 di ghjugnu di u 2020 

Discorsu di u Presidente* 

Jean-Guy Talamoni 

 

Care culleghe, Cari culleghi, 

Prima di tuttu, vogliu indirizzà e mio felicitazione à tutti i quelli chì anu participatu à 

l’elezzione di dumenica scorsa, quelli chì anu vintu, di sicuru, ma ci vole à felicità dinù 

quelli chì anu fiascatu, per u so impegnu à prò di u bè publicu. A pulitica ùn hè una 

cosa brutta, ghjè una di l’attività umane più nobile. 

Parechji membri di a nostra masgiorità, o vicini, sò stati eletti, è mi permetteraghju 

un picculu cummentu. 

Parechji usservatori aspettavanu un rinculu di i naziunalisti. Hè vera chì u primu giru, 

trè mesi fà, ùn era statu tantu bonu per u muvimentu naziunale. Sopra à tuttu s’ellu 

si facia u paragone di sta situazione eletturale incù quella di dicembre 2017 è a 

dinamica straurdinaria chì esistia à l’epica. 

Eppuru, stu rinculu ùn hè micca statu cunfirmatu dui ghjorni fà per u secondu giru : u 

successu di i candidati naziunalisti in parechje cumune : Bastia, Purti Vechju, Figari è 

altrò, hè presentatu da a stampa cum’è un rinforzu inaspettatu di u muvimentu 

naziunale. 

St’evenimentu pò esse interpretatu di duie manere : 

A prima hè di dì : « I Corsi anu cunfirmatu a so cunfidenza in noi, cum’è in 2017. Simu 

nantu a strada bona. Cuntinuemu cusì, tuttu và bè… » 

Eppò ci hè l’altra interpretazione : à u primu giru, i Corsi anu mandatu un avertimentu 

à i naziunalisti perchè anu pensatu chì quessi custì, in cinque anni, ùn anu micca 

cambiatu a Corsica cum’elli avianu prumessu di fà la. À u secondu giru, i Corsi anu 

decisu quantunque d’ùn rimette micca in causa a presenza di i naziunalisti à u pudere, 



2 
 

anu decisu d’ùn vultà micca cinque anni in daretu, perchè sapianu chì una disfatta di 

i naziunalisti à u secondu giru dinù pudia cunduce prestu à a fine di a sperienza aperta 

in 2015… U secondu soffiu, cum’elli dicenu dipoi dui ghjorni certi usservatori, hè 

piuttostu à parè meiu une seconda scenza, è ùn ci vulerebbe micca lascià la scappà. 

Per u mumentu, ancu dellusi –perchè sò dellusi è l’anu fattu vede incù a scuzzulata di 

marzu –, ancu dellusi, ci credenu sempre i Corsi à l’idea naziunale. Ci vole dunque à fà 

la campà st’idea, è piazzà à u core di a nostra azzione pulitica i fundamenti di u 

naziunalismu : a nostra lingua, a nostra cultura, un svilluppu à prò di tutti è rispettuosu 

di u nostru circondu è di a ghjustizia suciale, a fermezza di pettu à Pariggi… Perchè ùn 

simu micca stati eletti per gestisce ma per guvernà. Eppò l’avemu prumessa.  

Dumenica, u votu di i Corsi ùn hè statu un accunsentu cecu à tuttu ciò chè no femu o 

à tuttu ciò ch’ùn femu micca.  

Ghjè forse per noi altri, naziunalisti, l’ultima uccasione di alzà si infine à u livellu di e 

nostre respunsabilità.   

À ringrazià vi. 

 

 

 

 

 

 

 

 

 

 

 

 

*Seul le prononcé fait foi 

